
༄།	དཔལ་ལྡན་འབྲུག་པའི་ཁྲིམས་ཀྱི་འདུན་ས།
ROYAL COURT OF JUSTICE
[bookmark: _GoBack]འཁྲུན་ཆོད་ཨང་༼ཆེ་མཐོ་༢༠༢༢-༡༠༩༽				        འབྲི་ཤོག་བདུན་ཅུ་པ།༼ཨེཆ་-༧༠༽
 				     མཐོ་གཏུགས་ཞི་རྩོད་འཁྲུན་ཆོད།

࿐	  ད་ལན༑	བསམ་རྩེ་རྫོང་ཁག་ཁྲིམས་ཀྱི་འདུན་ས་ལས་ མཐོ་གཏུགས་ཕུལ་བའི་ རྩ་ཕན་གྱི་རྩོད་གཞི་དེ་ ཆེ་མཐོ་ཁྲིམས་ཀྱི་འདུན་སར་ རྩོད་འཛིན་ཨང་༼ཆེ་མཐོ་༢༠༢༢-༢༡༽ ཅན་མར་ སྤྱི་ཚེས་༧.༡.༢༠༢༢ ལུ་བཀོད་གྲུབ།

	མཐོ་གཏུགས་པ་རྩོད་རྩ།				མཐོ་གཏུགས་པ་རྩོད་ཟླ།
ངོ་མིང་ 	: དིལ་མ་ཡ་ཏ་མང་།	ངོ་མིང་	: རམ་བྷ་དུར་ཏ་མང་།
ཕོ/མོ།	: མོ།		ཕོ/མོ།	: ཕོ།
སྐྱེས་ཚེས་	: ༡༩༧༦		སྐྱེས་ཚེས་	: ༡༩༦༢
མི་ཁུངས་ལག་ཁྱེར་ཨང་	: ༡༡༢༡༡༥༠༠༦༠༥༡	མི་ཁུངས་ལག་ཁྱེར་ཨང་	: ༡༡༢༡༥༠༠༡༠༠༦
ཕ་/མ་མིང་      	: 		ཕ་/མ་མིང་	: ཚེ་འདས་ཨཤ་མཱན་ཏ་མང་།
ཁྲམ་ཨང་	: ༡༧		ཁྲམ་ཨང་	: ༤༤༤
གུང་ཨང་	: ད-༡༥-༡༨༥	གུང་ཨང་	: ད-༡༥-༡༨༤༡
གཡུས་	: ཤེས་རབ་གླིང་།	གཡུས་		: ཤེས་རབ་གླིང་།
རྒེད་འོག་	: རྟ་ལྡིང་།	རྒེད་འོག་	: རྟ་ལྡིང་།
རྫོང་ཁག་	: བསམ་རྩེ།	རྫོང་ཁག་	: བསམ་རྩེ།
ལས་འགན་	: སོ་ནམ་པ།	ལས་འགན་	: སོ་ནམ་པ།
རྒྱབ་མི་/ངོ་ཚབ་	: མེད།	རྒྱབ་མི་/ངོ་ཚབ་	: མེད།



རྩོད་དོནཿ ས་ཆའི་སྐོར།
༡༽	རྩོད་གཞི་ངོ་སྤྲོད།
མཐོ་གཏུགས་པ་ རྩོད་རྩ་དིལ་མ་ཡ་ཏ་མང་དང་ མཐོ་གཏུགས་པ་ རྩོད་ཟླ་རམ་བྷ་དུར་ཏ་མང་ རྩ་ཕན་གཉིས་ཀྱི་བར་ན་ རྩོད་དོན་ ས་ཆའི་སྐོར་ལས་ རྩོད་གཞི་བསམ་རྩེ་རྫོང་ཁག་ཁྲིམས་ཀྱི་འདུན་སར་ཐུག་སྟེ་ ཁྲིམས་འདུན་ནས་དབྱེ་དཔྱད་མཛད་དེ་ འཁྲུན་ཆོད་གནང་མི་འདི་ལུ་ རྩ་ཕན་གཉིས་ཆ་རང་ལུ་ ཁེ་རྒུད་མ་བཏུབ་པར་ འབྲུག་གི་ཞི་རྩོད་དང་ཉེས་རྩོད་ བྱ་བའི་གནད་སྤྱོད་ཀྱི་ཁྲིམས་དེབ་༢༠༠༡ ཅན་མའི་དོན་ཚན་༡༠༩ པའི་དགོངས་དོན་ལྟར་ ཆེ་མཐོ་ཁྲིམས་ཀྱི་འདུན་སར་མཐོ་གཏུགས་ཕུལ་མི་འདི་ འབྲུག་གི་ཞི་རྩོད་དང་ཉེས་རྩོད་ བྱ་བའི་གནད་སྤྱོད་ཁྲིམས་དེབ་༢༠༠༡ ཅན་མའི་དོན་ཚན་༡༡༠ པའི་དགོངས་དོན་ལྟར་ བསྐྱར་ཞིབ་མཐིལ་ཕྱིན་མཛད་པ་གཤམ་གསལ།


༢༽	སྙན་གསན།
	༢.༡	སྟ་གོན་སྙན་གསན།			སྤྱི་ཚེས་༡༡.༤.༢༠༢༢ ལུ།
༢.༢	ཐོག་མའི་བརྗོད་དོན།			སྤྱི་ཚེས་༡༨.༤.༢༠༢༢ ལུ།
༢.༣	མཐའ་བསྡོམས་འདྲི་གླེང་།		སྤྱི་ཚེས་༢༨.༤.༢༠༢༢ ལུ།


༣༽	དབྱེ་བཤེར།
༣.༡	བཤེར་ཡིག་ཕུལ་མི་དེ་ བྱ་བའི་གནད་སྤྱོད་ཀྱི་ཁྲིམས་དེབ་དོན་ཚན་ ༣༡.༢ པ་ལས་མ་འགལ་བ།
༣.༢	བསམ་རྩེ་རྫོང་ཁག་ཁྲིམས་ཀྱི་འདུན་སའི་འཁྲུན་ཆོད་ཨང་༼བསམ་རྩེ་༢༡-༤༦༦༽ སྤྱི་ཚེས་༡༥.༡༢.༢༠༢༡ ཅན་མ།



༤༽	མཐོ་གཏུགས་ཞིབ་བཤེར། ༼དག་བཅོས་མེད་པར་འདྲ་བཤུས༽
༤.༡	མཐོ་གཏུགས་པ་ རྩོད་རྩ་དིལ་མ་ཡ་ཏ་མང་གིས་ རྩོད་ཉོག་དེའི་སྐོར་ལས་ སྤྱི་ཚེས་༡༡.༤.༢༠༢༢ ལུ་ རྫོང་ཁའི་ཡིག་ཐོག་ མཐོ་གཏུགས་ཁྲིམས་ཀྱི་འདུན་སར་ཕུལ་བའི་བཤེར་ཡིག་ སྤྱི་ཚེས་༢༣.༡༢.༢༠༢༡ ཅན་མའི་ནང་གསལ།
	“་་་་་ཕྱག་བཅས་ཞུ་གསོལ་ དེ་ནི་ ད་རེས་ཁྲིམས་ཀྱི་འདུན་སའི་ཞབས་སུ་ ཐུགས་དཀྲོགས་ཀྱི་སྙན་འབུམ་མ་ཞུ་ཐབས་མེད་སར་ཡོད་ གང་ལགས་ཞུ་ན་ འདི་ཡང་གུས་མོ་རང་དང་ རྩོད་ཟླ་ངོ་མིང་རམ་བྷ་དུར་ཏ་མང་གཉིས་ཀྱི་བར་ན་ རྩོད་དོན་ས་ཆའི་སྐོར་ བསམ་རྩེ་ཁྲིམས་ཀྱི་འདུན་ས་ཐུགས་ཡོད་པའི་རྗེས་སུ་ ཁྲིམས་འདུན་ནས་ འཁྲུན་ཆོད་ཨང་༼བསམ་རྩེ་༢༠༢༡/༤༦༦༽ སྤྱི་ཚེས་༡༥.༡༢.༢༠༢༡ ཅན་མ་འདི་ལུ་ ངལ་རངས་དང་གུས་ཞབས་སྦོམ་ཡོད་རུང་ དུམ་གྲ་ཅིག་ཁེ་རྒུད་མ་བཏུབ་པར་མཐོ་གཏུགས་ཞུ་དགོ་པའི་གནད་དོན་ དེ་ཡང་ ཁྲིམས་འདུན་ནས་ རྩོད་རྩ་རང་གི་རྨགཔ་ངོ་མིང་ཧེམ་ཀུ་མར་ཏ་མང་ལུ་ གཞུང་ལས་ས་གནས་ སྟོབས་ཆེན་ཐང་ བུལ་ཀྲི་སྤ་ཁ་ལུ་ ས་ཆ་དྲིས་མལ་༠.༥༡༠ ས་ཆ་བཟའ་སྤྱོད་འབད་མ་བཏུབ་ཡོད་མི་འདི་གི་ ས་ཚབ་གནང་བ་ཅིན་ རྩོད་ཟླ་ངོ་མིང་རམ་བྷ་དུར་ཏ་མང་ལས་ ས་ཆ་དྲིས་མལ་༠.༢༠ འདི་ རྩོད་རྩ་རང་གི་རྨགཔ་ངོ་མིང་ཧེམ་ཀུ་མར་ཏ་མང་གི་མི་འཐོབ་ཟེར་འཁྲུན་ཆོད་གནང་བ་ལས་བརྟེན་ ཐབས་མེད་རྩོད་གཞི་མཐོ་གཏུགས་ཞུ་དགོཔ་བྱུང་ཡོད་ཞུ། འདི་ཡང་ གོང་འཁོད་ས་ཆ་དྲིས་མལ་༠.༥༡༠ འདི་ ངོམ་ཕ་ནེན་ཏ་ར་ག་ལེ་གི་ རྩོད་རྩ་རང་གི་རྨགཔ་དང་ རྩོད་ཟླ་རམ་བྷ་དུར་ཏ་མང་གི་ ཕ་རྒན་ངོ་མིང་ཨཤ་མན་ཏ་མང་ལས་ དངུལ་བསྐྱི་ཡོད་པའི་རྗེས་སུ་ དངུལ་ལོག་བཏབ་མ་ཚུགས་པའི་གནད་ལས་བརྟེན་ཏེ་ ས་ཆ་དེ་ཕ་རྒན་ཚེ་འདས་ངོ་མི་ཨཤ་མན་ཏ་མང་ལུ་སྤྲོད་ཡོདཔ་ལས་བརྟེན་ ས་ཆ་འདི་ ཕ་རྒན་གྱི་རྒྱུ་ལས་བརྟེན་ གཞན་ལས་ཐོབ་ཡོད་པའི་ས་ཆ་ཨིན་པ་ལས་ རྩོད་ཟླ་འདི་གི་ཡང་ ཕ་རྒན་ཚེ་འདས་ངོ་མིང་ཨཤ་མན་ཏ་མང་གི་ ས་་ཆ་མ་གཏོགས་གཞན་དངུལ་ཚུ་སྤྱོད་ཡོད་པ་བརྟེན་ཏེ་ ས་ཆ་འདི་རྩོད་རྩ་རང་གི་རྨགཔ་གི་ རྩོད་ཟླ་འདི་གིས་ཕ་རྒན་ཚེ་འདས་ངོ་མིང་ཨཤ་མན་ཏ་མང་གི་དངུལ་སྤྱོད་ཡོད་མི་ཚབ་ལུ་ ས་ཆ་འདི་ཐོབ་དགོཔ་ངེས་ཏིག་ཨིན་པའི་ཁར་ རྩོད་ཟླ་ཁོ་ལས་ ས་ཆ་དྲིས་མལ་༠.༢༠ འདི་ ཕ་རྒན་ཚེ་འདས་ངོ་མིང་ཨཤ་མན་ཏ་མང་ལས་བརྒྱུད་དེ་འོང་བའི་སྐལ་བགོ་བཤའ་ གུས་མོའི་རྨགཔ་ངོ་མིང་ཧེམ་ཀུ་མར་ཏ་མང་ལུ་ཐོབ་དགོཔ་ཨིན་པ་ལས་བརྟེན་ཏེ་ བསྡོམ་གྱི་གུས་མོ་རང་གི་རྨགཔ་ངོ་མིང་ཧེམ་ཀུ་མར་གྱི་ གོང་འཁོད་ས་ཆ་ཁག་གཉིས་ཆ་ར་ཐོབ་དགོཔ་བདེན་པ་ཨིན་ཟེར་ཞུ། གཉིས་པར་དུ་ རྩོད་ཟླ་ནས་ ཁོ་རའི་བུམོ་སྤུན་ ངོ་མིང་རུབ་མ་ཏི་ཏ་མང་ གང་གི་མ་ཡ་ཏ་མང་དང་ ཏ་ར་ཏི་ཏ་མང་ཚུ་ལུ་འདི་སྐལ་བགོ་ས་ཆ་འབད་སྤྲོད་ཡོད་རུང་ ངོ་མིང་གང་ག་མ་ཡ་ཏ་མང་ལུ་ཐད་ རྩོད་ཟླ་ནས་ས་ཆ་དྲིས་༠.༢༠ ཚབ་ལུ་ དངུལ་ཀྲམ་༡༠༠,༠༠༠/-༼འབུམ་གཅིག༽ཐམ་པ་ སྤྱི་ཚེས་༢༠.༡༡.༢༠༢༠ གན་འཛིན་བཟོ་ཐོག་ལས་ སྤྲོད་ཡོད་མི་འདི་ གུས་མོ་རང་ལུ་ཁེ་རྒུད་མ་བཏུབ་ཟེར་ཞུ་ནི་ཨིན་ལགས་ དེ་ཡང་ གོང་འཁོད་གན་འཛིན་འདི་ རྒེད་འོག་དང་ཁྲིམས་དོན་ཡིག་ཚང་ཚུ་ནང་ བཟོ་བཟོཝ་མེན་པར་ རྩོད་ཟླ་གི་གཉེན་གྲོགས་དང་བུམོ་ཚུ་ཁ་རུབ་ཐོག་ལས་ ངོ་མིང་གང་ག་མ་ཡ་འབོ་སྟེ་ མོ་གི་ཤེས་པའི་ཚིག་ཚུ་བཙུགས་ཏེ་ བཟོ་ཡོད་པའི་གན་འཛིན་གཅིག་འབདཝ་ལས་ ས་ཆ་འདི་དང་གན་འཛིན་འདི་གི་སྐོར་ལས་ཁྲིམས་འདུན་ནས་ དབྱེ་ཞིབ་མཐིལ་ཕྱིན་མ་མཛད་པའི་རྒྱུ་མཚན་ལུ་བརྟེན་ཏེ་ རྩོད་ཉོག་འདི་ མཐོ་གཏུགས་ཞུ་དགོཔ་བྱུང་ཡོད་ཟེར་ཞུ་ནི་ཨིན་ལགས།
	འདིར་ཁྲིམས་འདུན་ནས་ཀྱང་ གུས་པའི་གོང་ཞུའི་སྐྱིད་སྡུག་ལུ་གཟིགས་ཏེ་ རྩོད་གཞི་མཐོ་གཏུགས་འགྱོ་ཆོག་པའི་གནང་བ་ཟབ་མོར་གནང་ཐུབ་ཀྱི་གསོལ་འདེབས་ཞུ་བ་་་་་་”

༤.༢	མཐོ་གཏུགས་པ་ རྩོད་ཟླ་རམ་བྷ་དུར་ཏ་མང་གིས་ རྩོད་ཉོག་དེའི་སྐོར་ལས་ སྤྱི་ཚེས་༡༡.༤.༢༠༢༢ ལུ་ རྫོང་ཁའི་ཡིག་ཐོག་ མཐོ་གཏུགས་ཁྲིམས་ཀྱི་འདུན་སར་ཕུལ་བའི་བཤེར་ཡིག་ སྤྱི་ཚེས་༡༡.༤.༢༠༢༢ ཅན་མའི་ནང་གསལ།
	“་་་་་ནས་ ཕྱག་བཅས་ཞུ་གསོལ་དེ་ནི་ གུས་རང་གིས་ ནུ་ཅུང་གི་ཨམ་སྲུང་ ངོ་མིང་དིལ་མ་ཡ་ཏ་མང་ཟེར་མི་གིས་ གུས་རང་དང་རང་གིས་ནུ་ཅུང་ལུ་ ཕ་མའི་སྐལ་བགོ་ཐོབ་པའི་ས་ཆའི་ཐོག་ལུ་ ཕམ་ཚེ་འདས་སོང་འབི་ཤུལ་ སྐལ་བགོ་ཚུ་རྐྱབ་ཚར་ཏེ་ ས་ཆ་ཚུ་ཡང་རང་རང་སོ་སོའི་མིང་ཐོག་བདག་དབང་སྤོ་སོར་འབད་ཚར་ཏེ་ ལོ་ངོ་མང་རབ་ཅིག་སོང་བའི་ཤུལ་ དོན་མེད་ཧད་རྟགས་འཚོལ་ཏེ་ གུས་རང་ལུ་ཕམ་མའི་སྐལ་བགོ་མང་སུ་ཐོབ་ནུག་ལོ་ ས་ཆ་ལེགས་ཤོམ་ཐོབ་ནུག་ལོ་ཟེར་བའི་རྩོད་ཉོག་ལེ་ཤ་བཙུགས་ཏེ་ བསམ་རྩེ་ཁྲིམས་ཀྱི་འདུན་སར་ལུ་ རྩོད་བཤེར་ཕུལ་བའི་མཐའ་མ་ གུས་རང་གིས་ཁ་ཐུག་ལས་ ཁྲིམས་འདུན་ལུ་ ལྷག་བསམ་རྣམ་དག་གི་སྒོ་ལས་ ཕམ་མའི་སྐལ་བགོ་སྐོར་ལས་དང་ གཞན་སྤུན་ཆ་ཕམ་གྱི་སྐལ་བགོ་ཐོབ་ལམ་མེད་མི་ལུ་ཡང་ ང་རའི་ཁ་ཐུག་ལས་ སྤུན་ཆ་གིས་དུས་བཤེད་ཐོག་སྤྲོད་ནི་ཁས་བླགས་ཡོད་མི་ཚུ་ཡང་ དངས་གསལ་འབད་ཁྲིམས་འདུན་ལུ་ཞུ་ཡོད་རུང་ ཁྲིམས་འདུན་གྱི་གྲོས་ཆོད་ཨང་༼བསམ་རྩེ་༢༠༢༡/༤༦༤༽ སྤྱི་ཚེས་༡༥.༡༢.༢༠༢༡ ཅན་མ་གནང་མི་ནང་གསལ་ ཁྲིམས་འདུན་ལས་ འཁྲུན་ཆོད་དོན་ཚན་༥.༡ པའི་ནང་ལུ་ “གོང་འཁོད་རྩོད་རྩའི་རྨགཔ་དང་ རྩོད་ཟླ་རྩ་ཕན་གཉིས་ཀྱི་བར་ན་ ཕ་མའི་ས་ཆ་སྐལ་བགོ་འདྲ་མཉམ་ཐོབ་ཡོད་པའི་མངོན་གསལ་འབྱུང་ཡོད།” ཟེར་འཁོད་གནང་སྟེ་འབད་རུང་ དང་པ་ རྩོད་རྩའི་རྨགཔ་གིས་སྐལ་བགོ་ཐོབ་ཡོད་པའི་ས་ཆ་ དྲིས་མལ་༠.༥༡༠ ཐོབ་ཡོད་མི་ས་ཆ་འདི་ བཟའ་སྤྱོད་འབད་མ་བཏུབ་པའི་ས་ཆ་ཨིན་པ་ལས་ གལ་སྲིད་ གཞུང་ལས་ས་ཆ་རྗེ་སོར་འབད་མ་སྤྲོད་པ་ཅིན་ གུས་རང་གིས་ས་ཆ་ནང་ལས་ དྲིས་༠.༢༠ འདི་ཁོ་ལུ་ས་ཚབ་འབད་སྤརོད་དགོ་ཟེར་ འཁྲུན་ཆོད་གནང་ཡོད་པའི་ཁར་ གཉིས་པ་ གུས་རང་གི་ཨ་ཞེམོ་ངོམ་རུབ་མ་ཏི་ཏ་མང་ལུ་ དལ་གཞི་མོ་རང་ གཉེན་རྐྱབ་སྟེ་ ཁྱིམ་ལས་ཕྱིར་འཐོན་སོང་སྟེ་ ལོ་ངོ་མང་རབ་སོང་བའི་ཁར་ མི་རྩི་ཡང་ཁྱིམ་པ་ངོ་མ་མཉམ་མེད་ནི་འདི་གིས་ ཁྲིམས་མཐུན་ཁྱིམ་དེ་ནང་ལས་ སྐལ་བགོ་ཚུ་ཐོབ་ལམ་ག་ནི་ཡང་མེད་རུང་ གུས་རང་གིས་ཧོངས་ལས་ སྤུན་ཆའི་དུས་བཤེད་བསྐྱེད་དེ་ ཕ་མའི་ཤུལ་བཞག་འབད་ ས་ཆ་དྲིས་མལ་༠.༡༨ འདི་སྤྲོད་ནི་འབད་སླབ་ཡོད་མི་དེ་ཡང་ ཁྲིམས་འདུན་ལུ་ཞུ་བའི་མཐར་མར་ ཁྲིམས་འདུན་ལས་ གུས་རང་གིས་ཁས་བླངས་འབད་མི་འདི་ རང་གིས་དམ་ཁ་འབད་མ་རྩིས་བར་རོགས་ཀྱི་ཐོབ་ལམ་འབད་རྩིས་གནང་སྟེ་ ས་ཆ་འདི་་ཡང་ གུས་རང་གིས་གཏན་འཇགས་ཁྱིམ་གྱི་ཉེས་འདབས་ལས་ གཏོགས་སྤྲོད་དགོཔ་འབད་ འཁྲུན་ཆོད་གནང་མི་འདི་ལུ་ གུས་རང་ལུ་ཁས་རྒུད་རྩ་ལས་མ་བཏུབ་ལས་ དེར་ཆེ་མཐོ་ཁྲིམས་ཀྱི་འདུན་སར་ མཐོ་གཏུགས་ཕུལ་དགོཔ་འཐོན་སོའི་ཟེར་ཞུ་ནི་ཨིན་ལགས།
	མཐོ་གཏུགས་གནད་དོན་ཁ་གསལ།

	ཁ༽ གོང་འཁོད་ ས་ཆའི་སྐོར་ལས་ ཐོག་མའི་ཁྲིམས་འདུན་གྱི་འཁྲུན་ཆོད་དོན་ཚན་༦.༡ པ་ལྟར་དུ་འབད་བ་ཅིན་ “རྩོད་རྩ་མོ་རའི་ཁ་ཐུག་ལས་རྒེད་འོག་བདག་སྐྱོང་བརྒྱུད་དེ་ ས་ཆ་དེའི་ཚབ་མ་ ས་གནས་གཞན་ཁར་གནང་དགོ་པའི་ཞུ་ཕུལ་ཡོདཔ་བཞིན་དུ་ ས་ཆ་དེའི་ ས་ཚབ་ཐོབ་པ་ཅིན་ རྩོད་རྩའི་རྨགཔ་ལུ་ རྩོད་ཟླ་ལས་ས་ཆ་ཐོབ་ལམ་མེད་རུང་ གལ་སྲིད་ གཞུང་ལས་ ས་ཚབ་མ་གནང་པ་ཅིན་ རྩོད་ཟླའི་མིང་ཐོག་ཁར་འཁོད་ཡོད་པའི་ས་ཁྲམ་ཨང་༧༡ ལས་ སའི་དབྱེ་བ་ཚལ་ལུ་ཞིང་ སའི་མིང་ བུ་ལུང་དྲར་ར་ལས་ ས་ཆ་དྲིས་མལ་༠.༢༠ འདི་ རྩོད་རྩའི་རྨགཔ་ངོམ་ཧེ་མར་ཏ་མང་གིས་མིང་ཐོག་བཀོད་སྤྲོད་དགོཔ།” འབད་གྲོས་ཆོད་གནང་མི་ནང་ལུ་ ཁྲིམས་འདུན་ལས་ རྩོད་རྩའི་རྨགཔ་གིས་ས་ཆ་འདི་གཞུང་ལས་ས་ཚབ་ཡང་ ན་ ས་གནས་སོ་སོ་ནང་ནང་ལུ་སྤོ་སོར་འབད་དེ་མ་ཐོབ་པ་ཅིན་ གུས་རང་ལས་ཐོབ་ལམ་ཡོད་པའི་དོན་ཁུངས་ག་ཅི་ལས་བརྟེན་ འཐོན་སོངམ་ཨིན་ནའི་སྐོར་འདོགས་གསལ་མིན་འདུག་པའི་ཁར་ གལ་སྲིད་ གཞུང་ལས་ས་ཚབ་མ་ཐོབ་རུང་ གོང་འཁོད་ས་ཆ་འདི་གཞུང་བཞེས་གནང་པ་མེན་པར་ ནུ་ཅུང་ཁོ་རའི་མིང་ཐོག་ཁར་རང་ཡོདཔ་ལས་ གུས་རང་གི་ཁོ་ལུ་ ས་ཆ་དྲིས་མལ་༠.༢༠ པོ་འདི་ གུས་རང་གིས་ས་ཆ་ནང་ལས་སྤྲོད་དགོ་པ་ཅིན་ གོང་འཁོད་ ས་ཆ་དྲིས་མལ་༠.༥༡༠ འདི་ བཟའ་སྤྱོད་འབད་བཏུབ་རུང་མ་བཏུབ་རུང་ དེ་གུས་རང་ལུ་ སྤྲོད་དགོཔ་བཟུམ་མཇལཝ་ཨིན་རུང་ འཁྲུན་ཆོད་ནང་ལུ་ དེའི་སྐོར་ བསྟར་སྤྱོད་ག་དེ་སྦེ་འབད་དགོཔ་ཨིན་ན་ཡང་ ག་ནི་ཡང་འཁོད་མ་གནང་པར་ མགུ་འཐོམས་སི་སི་གིས་འཁྲུན་ཆོད་གཅིག་གནང་ཡོདཔ་ལས་བརྟེན་ གནད་དོན་འདི་ཡང་ དེར་ཁྲིམས་ཀྱི་འདུན་ལས་ བསྐྱར་ཞིབ་མཛད་གནང་སྟེ་ འདོགས་པ་མེད་པའི་དྲང་ཁྲིམས་ཞིག་གནང་ཐུབ་ཀྱི་གསོལ་འདེབས་ཞུ་ནི་ཨིན་ལགས།
	༢༽ མཐོ་གཏུགས་གནད་དོན་གཉིས་པའི་ནང་ལུ་ གོང་ལུ་ཞུ་དོ་བཟུམ་ དལ་གཞི་ རྩོད་བཤེར་འདི་ རྩོད་རྩ་དིལ་མ་ཡ་ཏ་མང་གིས་འབད་ གུས་རང་ལུ་ ས་ཆ་སྤྱོད་མ་བཏུབ་པའི་ས་ཆ་སྐལ་བགོ་སྤྲོད་ཡོད་པའི་རྩོད་ཉོག་བཙུགས་ཏེ་ཕུལ་བའི་ རྩ་ཕན་རང་གཉིས་ཀྱི་བར་ནའི་རྩོད་བཤེར་ཨིན་འདི་འབད་རུང་ གུས་རང་གིས་ ཨ་ཞེམོ་ངོམ་རུབ་མ་ཏི་ཏ་མང་ལུ་ ས་ཆ་དྲིས་༠.༡༨ ཅན་མ་སྤྲོད་ནི་ཟེར་ཁས་བླངས་ཕུལ་མི་འདི་ཡང་ འཁྲུན་ཆོད་འདི་དང་འཁྲིལ་ སྤྲོད་དགོཔ་འབད་བཀའ་འགྲོལ་གནང་མི་འདི་ཡང་ སྤྲོད་ནི་ཐད་དུ་གུས་རང་གིས་ཁས་བླངས་ཕུལ་མི་དང་འཁྲིལ་ སྤྲོད་ནི་ངེས་བདེན་ཨིན་རུང་ ས་ཆ་འདི་ གུས་རང་གིས་ ཁས་བླངས་ཕུལ་མི་ས་ཆ་འདི་མེན་པར་ གོང་ལུ་ཞུ་དོ་བཟུམ་ གུས་རང་གིས་གཏན་འཇགས་ཁྱིམ་གྱིས་རྩ་བ་ལས་རང་གཏོགས་སྤྲོད་དགོཔ་འབད་གྲོས་ཆོད་གནང་མི་འདི་ཁེ་རྒུད་མ་བཏུབ་མི་དེ་ཡང་ དང་པ་ ཨ་ཞེམོ་མོ་རང་ གུས་པའི་ཁྱིམ་པ་གྲངས་སུ་མེན་པར་ ལོ་ངོ་མང་རབ་སོང་བའི་ཁར་ མི་རྩིས་ཡང་གཅིག་ཁར་མེན་འདི་འབད་རུང་ གུས་རང་གིས་སྤུན་ཆའི་དུ་བཤེད་བསྐྱེད་དེ་སྤྲོད་ནི་ཟེར་སླབ་པའི་ས་ཆ་ཨིན་པ་ལས་བརྟེན་ གུས་རང་གིས་བློ་འདོད་ལྟར་སྤྲོད་མི་འདི་ངེས་ལེན་འབད་དགོཔ་མ་གཏོགས་ མོ་རའི་ཕ་མའི་སྐལ་བགོ་འབད་རྩིས་ཏེ་ དམ་ཁ་རྐྱབ་སྟེ་ དེ་ཡང་གུས་རང་གིས་གཏན་འཇགས་ཁྱིམ་གྱི་རྩ་བ་ལས་རང་གནང་དགོཔ་འབད་ཞུ་སྟེ་ དེ་ནང་ལས་རང་སྤྲོད་དགོཔ་འབད་བཀའ་འགྲོལ་གནང་མི་འདི་འདྲ་མཉམ་རྩ་ལས་མ་འཇལ་མི་འདི་ཡང་ ཨ་ཞེམོ་མོ་རའི་སྡོད་ཁྱིམ་འདི་ གུས་རང་གིས་གཏན་འཇགས་ཁྱིམ་ལས་ ཀི་ལོ་མི་ཀྲར་༥ དེ་ཅིག་གིས་ས་ཁ་ཨིན་པ་ལས་ གུས་རང་གིས་འབད་བ་ཅིན་ མོ་རརའི་བྱ་སྟབས་བདེ་ཧིང་ལུ་བལྟ་སྟེ་ ཀི་ལོ་མི་ཀྲར་༤ ནང་འཁོད་ལུ་ཡོད་མི་ ས་ཁྲམ་ཨང་༧༡ ས་གནས་ཁ་བྱང་ ཇིང་ཅུ་ སའི་ཨང་TAD-408 ནང་ལས་སྤྲོད་ནི་འབད་ཁས་བླངས་འབད་ཡོད་རུང་ ད་རེས་ ཁྲིམས་འདུན་ལས་འཁྲུན་ཆོད་གནང་མི་ནང་ལུ་ གུས་རང་གིས་ཁྱིམ་གྱིས་ཉེས་འདབས་ལུ་ཡོད་མི་ སའི་ཨང་TAD-406 ནང་གིས་ས་ཆ་ དྲིས་༠.༡༩༦ ཅན་མ་འདི་སྤྲོད་དགོཔ་འབད་བཀའ་རྒྱ་གནང་མི་འདི་གིས་ གུས་རང་གིས་སྡོད་ཁྱིམ་གདོང་ཁ་ལས་ས་ཆ་གཏོགས་འགྱོ་སྟེ་ བྱ་སྟབས་མ་བདེཝ་བཟོ་ནི་ཨིན་པ་མ་ཚད་ མ་འོང་པ་ལུ་ཡང་ གུས་རང་གཉིས་བུ་གཞི་ཚུའི་བར་ན་ བྱ་སྟབས་མ་བདེཝ་བཟོ་འོང་མནོ་བའི་ཚ་གྱངས་ཀྱི་ཞུ་ཡོདཔ་ལས་ གུས་པའི་བཀའ་སྡུག་ལུ་གཟུགས་ཏེ་ དེར་ཁྲིམས་འདུན་ལས་ ཡང་བསྐྱར་བསྐྱར་ཞིབ་གནང་སྟེ་ ས་ཆ་འདི་གུས་རང་གིས་སྤྲོད་ནི་ཟེར་སླབ་སའི་ས་སྒོ་ནང་ལས་ སྤྲོད་ནི་ཡོདཔ་ཅིག་སྐྱིད་སྡུག་གཟིགས་གནང་ཐུབ་ཀྱི་གསོལ་འདེབས་ཞུ་བ་་་་་”


༤.༣	མཐོ་གཏུགས་པ་ རྩོད་རྩ་དིལ་མ་ཡ་ཏ་མང་གིས་ རྩོད་ཉོག་དེའི་སྐོར་ལས་ སྤྱི་ཚེས་༡༨.༤.༢༠༢༢ ལུ་ རྫོང་ཁའི་ཡིག་ཐོག་ མཐོ་གཏུགས་ཁྲིམས་ཀྱི་འདུན་སར་ཕུལ་བའི་བཤེར་ལན་ སྤྱི་ཚེས་༡༨.༤.༢༠༢༢ ཅན་མའི་ནང་གསལ།
	“་་་་མིང་པས་ཞུ་གསོལ་དེ་ནི་ གུས་མོའི་རྨགཔ་གི་ཕོ་རྒནམ་ མཐོ་གཏུགས་པ་ རམ་བྷ་དུར་ཏ་མང་གིས་ འདིར་ཁྲིམས་ཀྱི་འདུན་སར་ མཐོ་གཏུགས་ཞུ་ཡོད་པའི་ལན་གཤམ་གསལ་ལྟར་ཞུ་ནི་ཨིན།
	༡༽ དེ་ཡང་ ངོམ་རམ་བྷ་དུར་གྱི་འདིར་ཁྲིམས་ཀྱི་འདུན་སར་ ཁོ་རའི་སྤུན་ཆ་ཚུ་ལུ་སྐལ་བགོ་སྤྲོད་ཡོད་པའི་སྐོར་ལས་ ཁེ་རྒུད་མ་བཏུབ་པའི་གསལ་ཞུ་ཕུལ་བའི་ཐད་ གུས་མོའི་ཧོངས་ལས་ ཐོག་མ་བསམ་རྩེ་ཁྲིམས་ཀྱི་འདུན་སར་ལས་གནང་བའི་འཁྲུན་ཆོད་ལས་ལྷག་པའི་དོག་གསལ་གང་ཡང་ཞུ་ནི་མེད་རུང་ སྔར་གུས་མོའི་མཐོ་གཏུགས་བཤེར་ཡིག་ནང་ཞུ་དོ་བཟུམ་སྦེ་ རྩོད་ཉོག་འདི་ཕ་་མའི་ལྟོ་ཞིང་གིས་སྐོར་ལས་ཨིན་རུང་ ང་རང་རྫོང་ཁ་ ཁ་སྐད་མ་ཤེས་པའི་གནད་ལས་ ཞུ་ཡིག་འབྲི་མི་དང་ ཁྲིམས་ཀྱི་འདུན་སའི་རྩོད་དྲུང་ཚུ་གིས་ནོར་འཁྲུལ་ལས་བརྟེན་ ཕ་མའི་ལྟོ་ཞིང་གིས་རྩོད་ཉོག་འདི་ སྐལ་བགོའི་རྩོད་གཞི་གུར་འགྱུར་ཡོད་མི་འདི་ལུ་ ཁེ་རྒུད་མ་བཏུབ་ཟེར་ཞུ་ནི་དང་ སྐལ་བགོའི་ཐད་ ཐོག་མ་ཁྲིམས་ཀྱི་འདུན་སར་ལས་ དྲང་པོའི་མཚངས་ཐིག་གི་འགོ་ལས་ ཆགས་དང་ཕྱོགས་རིས་མེད་པར་བགོ་བཤའ་འདྲ་མཉམ་མཛད་གནང་ཡོད་རུང་ བཟའ་སྤྱོད་འབད་མ་བཏུབ་པའི་ས་ཆ་དྲིས་མལ་༥༡ པོའི་ས་ཚབ་མ་ཐོབ་པར་ཅིན་ དེའི་ཁ་སྐོང་ངོམ་རམ་བྷ་དུར་ཏ་མང་གིས་མིང་ཐོག་ཡོད་པའི་ས་ཆ་དྲིས་མལ་༧༡ ནང་ལས་ ས་ཆ་དྲིས་མལ་༢༠ གཏོགས་སྤྲོད་དགོ་པའི་བཀའ་རྒྱ་གནང་མི་འདི་ལུ་དུམ་གྲ་ཅིག་སེམས་དང་མ་བདེན་ཟེར་ཞུ་ནི་ཨིན། དེ་ཡང་ ཚེ་འདས་ཕ་རྒན་ཨཤ་བྷ་དུར་ཏ་མང་གིས་མིང་ཐོག་ཁར་ཡོད་པའི་ལྟོ་ཞིང་ཁྲམ་ཨང་༧༡ པོའི་ནང་ཡོད་པའི་ས་ཆ་ དྲིས་མལ་༩༤ པོ་དེ་ ཕ་རྒན་ཚེ་འདས་སོང་བའི་རྗེས་སུ་ ཚེ་འདས་མིང་སྲུབ་འབད་དེ་ ས་ཁྲམ་ཡང་རམ་བྷ་དུར་ཏ་མང་ཁོརའི་མིང་ཐོག་གུར་ སྤོ་སོར་འབད་བའི་ཤུལ་ ཕ་ཁྱིམ་ནང་སྡོད་མི་ གུས་མོའི་རྨགཔ་ཧེམ་ཀུ་མར་ཏ་མང་གི་ ཐོབ་བརྗོད་ཡོད་པའི་ལྟོ་ཞིང་ཨིནམ་ལས་བརྟེན་ ཁེ་རྒུད་མ་བཏུབ་ཟེར་ཞུ་ནི་ཨིན། དེ་ལས་བརྟེན་ འདིར་དྲགོས་ལྷན་རྒྱས་རིན་པོ་ཆེ་མཆོག་གི་ གུས་མོ་རང་དང་ གུས་མོའི་ཁ་མེད་ལྕ་མེད་ཀྱི་རྨགཔ་ ཧེམ་ཀུ་མར་ཏ་མང་གིས་སྐྱིད་སྡུག་ལུ་གཟིགས་ཏེ་ གུས་མོའི་གཡུས་ཁར་འཁྱིིབ་སྤྱོད་གནང་སྟེ་ ལྟོ་ཞིང་གིས་ཐོབ་བརྗོད་ག་ལུ་ཡོདཔ་ཨིན་ན་ དོན་དམ་དབྱེ་དཔྱད་མཛད་གནང་ཟེར་ཞུ་ནི་ཨིན།
	༢༽ དེ་ཡང་ ངོམ་རམ་བྷ་དུར་ཏ་མང་ཁོ་རང་ཆུང་ཀུའི་སྒང་ལས་ གཡུས་ཁར་མ་སྡོད་པར་ 	ཁྲོམ་ཁར་ལས་ཕར་ལཱ་འཚོལ་སྟེ་འགྱོ་བའི་ཤུལ་ཁོ་རང་སྐྱེས་ལོ་༤༠ མ་ལངས་ཚུན་ཚོད་ གཡུས་ཁར་དང་ ཕ་ཁྱིམ་ནང་ལུ་ཕན་ཐོག་མེད་པར་སྡོད་ཡོདཔ་མ་ཚད་ སྤྱི་ལོ་༢༠༠༢ ལོ་ལུ་ ཕ་རྒན་ཚེ་འདས་སོང་བའི་སྐབས་ ཁོ་རང་གཡུས་ཁར་ལུ་འོང་བའི་ཤུལ་ ཕ་མའི་གསོག་མཇོག་འབད་ཡོད་པའི་མ་དངུལ་ཚུ་ཡང་འཐུ་འབག་ཡོདཔ་མ་ཚད་ བཟའ་ཚང་ནང་མི་རྩིས་ཅིག་ཁར་ཡོད་མི་གྲལ་ལས་ སྐྱེས་ལོ་སྦོམ་ཤོས་ཁོ་རང་འབད་ནི་དེ་གིས་ཚེས་འདས་ཕ་མའི་ལྟོ་ཞིང་ ས་ཁྲམ་ཨང་༧༡ པའི་ས་ཆ་དྲིས་མལ་༩༤ པོ་དེ་ཡང་ ཕ་ཁྱིམ་ནང་དཀའཝ་སྤྱོད་མི་ལུ་མ་ཐོབ་པར་ཁོ་པའི་མིང་ཁྲར་སྤོ་སྟེ་ཡོདཔ་ལས་ ལྟོ་ཞིང་དེ་གུས་མོའི་རྨགཔ་ལུ་ཐོབ་ཐབས་ཀྱི་སྐྱིད་སྡུག་གཟིགས་གནང་ཟེར་ཞུ་ནི་ཨིན།
	༣༽ གོང་གསལ་བཞིན་ གུས་མོའི་རྨགཔ་དང་ ང་རང་ཕ་མའི་ཞབས་ཏོག་ཞུ་སྟེ་ལོ་ངོ་༣༠ ལྷག་ཙམ་སོང་བ་མ་ཚད་ ཕ་ཁྱིམ་ནང་དཀའཝ་སྤྱོད་དེ་ཁྲལ་དང་ འུར་ལཱ་ཚུ་ཡང་གུས་མོའི་རྨགཔ་གིས་འབད་ཡོད་རུང་ ལྟོ་ཞིང་དེ་ཕོ་རྒནམ་རམ་བྷ་དུར་ཏ་མང་གི་མིང་ཐོག་ཁར་ གཡོ་རྒྱུའི་ཐོག་ལས་ སྤོ་སོར་འབད་ཡོད་མི་འདི་ སླར་ལོག་གུས་མོའི་རྨགཔ་ལུ་ཐོབ་ཐབས་མཛད་གནང་ཟེར་ཞུ་བ་་་་་”

༤.༤	མཐོ་གཏུགས་པ་ རྩོད་ཟླ་རམ་བྷ་དུར་ཏ་མང་གིས་ རྩོད་ཉོག་དེའི་སྐོར་ལས་ སྤྱི་ཚེས་༡༨.༤.༢༠༢༢ ལུ་ རྫོང་ཁའི་ཡིག་ཐོག་ མཐོ་གཏུགས་ཁྲིམས་ཀྱི་འདུན་སར་ཕུལ་བའི་བཤེར་ལན་ སྤྱི་ཚེས་༡༨.༤.༢༠༢༢ ཅན་མའི་ནང་གསལ། མཐོ་གཏུགས་པ་ 
“་་་་ནས་ཕྱག་བཅས་ཞུ་གསོལ་ དེ་ནི་ གུས་རང་གིས་ནུ་ཅུང་གིས་ཨམ་སྲུང་ ངོ་མིང་དིལ་མ་ཡ་ཏ་མང་ཟེར་མི་གིས་ གུས་རང་དང་རང་གིས་ནུ་ཅུང་ལུ་ ཕ་མའི་སྐལ་བགོ་ཐོབ་པའི་ས་ཆའི་ཐོག་ལུ་ ཕམ་ཚེ་འདས་སོང་བའི་ཤུལ་ སྐལ་བགོ་ཚུ་རྐྱབ་ཚར་ཏེ་ ས་ཆ་ཚུ་ཡང་རང་རང་སོ་སོའི་མིང་ཐོག་བདག་དབང་སྤོ་སོར་འབད་ཚར་ཏེ་ ལོ་ངོ་མང་རབ་ཅིག་སོང་བའི་ཤུལ་ དོན་མེད་ཧད་རྟགས་འཚོལ་ཏེ་ གུས་རང་ལུ་ཕམ་མའི་སྐལ་བགོ་མང་སུ་ཐོབ་ནུག་ལོ་ ས་ཆ་ལེགས་ལོམ་ཐོབ་ནུག་ལོ་ཟེར་བའི་རྩོད་ཉོག་ལེ་ཤ་བཙུགས་ཏེ་ བསམ་རྩེ་ཁྲིམས་ཀྱི་འདུན་སར་ལུ་ ཐོག་མའི་ཁྲིམས་ཀྱི་འདུན་སར་ལས་ འཁྲུན་ཆོད་གནང་མི་ལུ་ཁེ་རྒུད་མ་བཏུབ་པར་ གུས་རང་གིས་ཧོངས་ལས་ མཐོ་གཏུགས་བཤེར་ཡིག་ཁ་གསལ་འབད་ཁྲིམས་འདུན་ལུ་ཕུལ་ཡོད་ཟེར་ཞུ་ནི་དང་ རྩོད་རྩ་དིལ་མ་ཡང་ཏ་མང་གིས་ཁ་ཐུག་ལས་ འཁྲུན་ཆོད་འདི་ལུ་ཁེ་རྒུད་མ་བཏུབ་པར་ དེར་ཁྲིམས་འདུན་ལུ་ མཐོ་གཏུགས་ཕུལ་ཡོད་པའི་མཐོ་གཏུགས་བཤེར་ལན་གཤམ་གསལ་ལྟར་ཕུལ་ནི་ཨིན་ལགས།
༡༽ ཐོག་མའི་ཁྲིམས་ཀྱི་འདུན་སའི་གྲོས་ཆོད་ནང་ལུ་ རྩོད་རྩའི་རྨགཔ་གིས་ཐོབ་མི་ས་ཆ་ ས་གནས་སྟོབས་ཆེན་ཐང་ བུལ་ཀྲི་སྤ་ཁ་ལུ་ ས་ཆ་དྲིས་མལ་༠.༥༡༠ ཅན་མ་འདི་ བཟའ་སྤྱོད་འབད་མ་བཏུབ་པའི་ས་ཆ་བྱག་གུར་ཨིནམ་ལས་ རྩོད་རྩ་མོ་རའི་ཁ་ཐུག་ལས་ རྒེད་འོག་བདག་སྐྱོང་བརྒྱུད་དེ་ ས་ཆ་དེའི་ཚབ་མ་ ས་གནས་གཞན་ཁར་གནང་དགོ་པའི་ཞུ་བ་ཕུལ་ཡོདཔ་བཞིན་དུ་ ས་ཆ་དེའི་ས་ཚབ་ཐོབ་པ་ཅིན་ རྩོད་རྩའི་རྨགཔ་ལུ་ གུས་རང་གིས་ས་ཆ་ཐོབ་ལམ་མེད་རུང་ གལ་སྲིད་ ས་ཚབ་མ་གནང་པ་ཅིན་ གུས་རང་གི་མིང་ཐོག་ཁར་ཡོད་པའི་ས་ཁྲམ་ཨང་༧༡ ལས་ སའི་དབྱེ་བ་ ཚལ་ལུ་ཞིང་ སའི་མིང་ བུ་ལུང་དྲར་ར་ལས་ས་ཆ་དྲིས་མལ་༠.༢༠ འདི་ རྩོད་རྩའི་རྨགཔ་ལུ་སྤྲོད་དགོཔ་འབད་གྲོས་ཆོད་གནང་མི་ལུ་ རྩོད་རྩ་ཁེ་རྒུད་མ་བཏུབ་མི་འདི་ གོང་འཁོད་ ས་ཆ་དྲིས་༧༡ པོ་འདི་ སྐལ་བགོ་མེན་ཟེར་འཁོད་ཡོདཔ་དང་ དེ་ལས་ དེ་ག་དེ་འབད་ཐོབ་ཡོདཔ་ཨིན་འདིན་ ཧིང་སང་ས་ཅི་ག་ནི་ཡང་ཞུ་བ་མིན་འདུག་ཟེར་ཞུ་ནི་ཨིན། དལ་ཞིག་ གནད་དོན་དེའི་སྐོར་ལས་ གུས་རང་གིས་མཐོ་གཏུགས་བཤེར་ཡིག་ནང་ལུ་ཁ་གསལ་འཁོད་ཡོད་རུང་ ད་རེསས་ རྩོད་རྩའི་ཧོངས་ལས་ གནད་དོན་གསརཔོ་བཀོད་མི་ལུ་གུས་རང་གིས་ཧོངས་ལས་འདྲི་བ་དག་པ་ཅི་ཡོད་མི་འདི་ཡང་ དང་པ་ གོང་འཁོད་ ས་ཆ་འདི་སྐལ་བགོ་མེན་པ་ཅིན་ གུས་རང་གིས་མོ་གིས་རྨགཔ་ལུ་ གོང་འཁོད་ས་ཆ་བཟའ་སྤྱོད་མ་བཏུབ་པའི་ས་ཆ་སྐལ་བགོ་སྤྲོོད་ཡོད་ཟེར་ཞུ་སྟེ་ རྩོད་བཤེར་བཙུགས་དགོ་པའི་གནད་དོན་ག་ཅི་ཨིན་ན་ཟེར་ཞུ་ནི་དང་ གཉིས་པ་ གོང་འཁོད་ས་ཆ་འདི་ ངོམ་ཕ་ནན་ཏར་ག་ལེ་ལས་ཐོབ་མི་འདི་ རྩོད་རྩ་ཁོང་གིས་ཁ་ཐུག་ལས་ དངུལ་བསྐྱི་བ་སྤྲོད་དེ་ཐོབ་ཐོབ་ཨིན་པ་ཅིན་ ཚེ་འདས་ཕ་རྒན་གྱི་ཐོབ་ཐོབ་ཨིན་ཟེར་ཞུ་དགོ་པའི་གནད་དོན་ག་ཅི་ཨིན་ན་ ཁྲིམས་འདུན་ལུ་ཁ་གསལ་ཞུ་དགོ་འབད་ཟེར་ཞུ་ནི་དང་ དེ་མིན་ རྩོད་རྩ་མོ་རའི་བཤེར་ཡིག་གི་དོན་ཁུངས་དེ་རང་ གོང་འཁོདད་ ས་ཆ་འདི་བཟའ་སྤྱོད་འབད་མ་བཏུབ་པའི་ས་སྐལ་བགོ་སྤྲོད་ཡོད་ཟེར་བཙུགས་ཡོདཔ་ལས་ ད་རེས་ མཐོ་གཏུགས་སྐབས་ བཤེར་ཡིག་གི་གནད་ཁུངས་སོར་སོ་ཞུ་མི་འདི་ རྩོད་གཞི་འདི་དང་འབྲེལ་བ་མེདཔ་ལས་ རྩོད་རྩ་གི་ཕུལ་མི་བཤེར་ཡིག་འདི་ཕྱིར་འབུད་མཛད་གནང་དགོཔ་འབད་འཇལཝ་མས་ཟེར་ཞུ་ནི་ཨིན་ལགས། 
༢༽ ཐོག་མའི་ཁྲིམས་འདུན་ལས་གནང་བའི་གྲོས་ཆོད་ནང་ལུ་ གུས་པའི་སྲིངམོ་ངོ་མིང་གང་ག་མ་ཡ་ཏ་མང་ལུ་ སྐལ་བགོ་གིས་ཚབ་འབད་ དངུལ་ཀྱང་དངུལ་ཀྲམ་༡༠༠,༠༠༠/-༼གཅིག་འབུམ༽གིས་འཐུསཔ་འབད་ལེན་ཡོད་པའི་གན་འཛིན་དང་འཁྲིལ་ འཁྲུན་ཆོད་གནང་མི་ལུ་ གང་ག་མ་ཡ་ཏ་མང་གིས་ཁ་ཐུག་ལས་ རྩོད་རྩ་དིལ་མ་ཡ་ཏ་མང་ ཁེ་རྒུད་མ་བཏུབ་ཟེར་ཞུ་མི་འདི་ ཁྲིམས་མཐུན་མ་འཇལ་ཟེར་ཞུ་དགོ་མི་འདི་ཡང་ རྩོད་རྩ་འདི་ མོརའི་རྨགཔ་གིས་ཁ་ཐུག་ལས་ རྩོད་བཤེར་ཕྱེད་ནིའི་དབང་ཆ་ཡོད་རུང་ སྲིངམོ་གང་ག་མ་ཡ་ཏ་མང་གིས་ཁ་ཐུག་ལས་མོ་གིས་ རྩོད་བཤེར་ནང་ཞུ་ཆོག་པའི་ཁྲིམས་མཐུན་དབང་ཆ་མོ་ལུ་མེད་ཟེར་ཞུ་ནི་ཨིན་ལགས། གནས་སྟངས་འདི་ཚུ་ལུ་གཟིགས་པའི་སྐབས་ མཐོ་གཏུགས་པ་རྩོད་རྩ་གིས་ དོན་མེད་ཧམ་བཤད་བཙོང་སྟེ་ སྤུན་ཆ་ཚུའི་བར་ན་ བྱ་སྟབས་མ་བདེཝ་ག་དེ་འབད་བཟོ་ཡོདཔ་ཨིན་ན་ ཁྲིམས་འདུན་ལས་མཁྱེན་གསལ་ཆེ་ཟེར་ཞུ་ནི་ཨིན་ལགས། དེ་འབདཝ་ལས་བརྟེན་ གུས་རང་གིས་ སྲིངམོ་གང་ག་མ་ཡ་ཏ་མང་དང་མཉམ་ ཐོག་མའི་ཁྲིམས་འདུན་ལུ་བདེན་རྫུན་དབྱེ་བ་དང་ འདོགས་གསལ་ཚུ་གེ་རང་ཕུལ་ཚར་བ་ལས་ རྩོད་རྩ་གིས་དབང་ཚད་མེད་པའི་གཏམ་ཞུ་དགོཔ་མེདཔ་དང་ གུས་རང་ཡང་མོ་ལུ་དེའི་སྐོར་ཞུ་ལེན་ལོག་སུ་ཕུལ་དགོཔ་མེད་ཟེར་ཞུ་ནི་ཨིན་ལགས།
དེ་འབདཝ་ལས་བརྟེན་ གུས་མཐོ་གཏུགས་པ་ རྩོད་ཟླ་རང་གིས་ཁ་ཐུག་ལས་ དེར་ཁྲིམས་ཀྱི་འདུན་སར་ གསོལ་འདེབས་ཞུ་ནི་ཟེར་རུང་ མཐོ་གཏུགས་པ་ རྩོད་རྩ་གིས་མཐོ་གཏུགས་ཕུལ་མི་གནད་དོན་ཚུ་ དངོས་འབྲེལ་མེད་པའི་དོན་ཚན་ཨིན་པ་ལས་ ཆ་གནས་བཞག་མ་གནང་ཟེར་ཞུ་ནི་དང་ རྩོད་བཤེར་འདི་ནང་ དྲང་ཁྲིམས་མ་སྙོམ་མི་ཉམས་རྒུད་པ་འདི་ གུས་རང་ཨིན་པ་ལས་ གུས་རང་གིས་ཕུལ་མི་མཐོ་གཏུགས་བཤེར་ཡིག་ལུ་བསྐྱར་ཞིབ་མཛད་གནང་སྟེ་ དྲང་ཁྲིམས་སྨིན་གནང་དགོ་པའི་གསོལ་འདེབས་ཕུལ་བ་་་་་”



༥༽	མཐོ་གཏུགས་རྩོད་ཉོག
༥.༡	མཐོ་གཏུགས་པ་ རྩོད་རྩ་དིལ་མ་ཡ་ཏ་མང་གིས་ མོ་རའི་རྨགཔ་གི་ཕ་རྒན་ངོ་མིང་ཨཤ་མན་ཏ་མང་ ཁོ་རང་ངོ་བོ་སྡོད་པའི་སྐབས་སུ་ ངོམ་ཕ་ནན་ཏ་ར་ག་ལེ་ཟེར་མི་ལུ་དངུལ་བསྐྱི་བར་བྱིན་ཡོད་མི་དེ་ སླར་ལོག་དངུལ་སྤྲོད་མ་ཚུགས་པའི་གནད་ལས་ དངུལ་གྱི་ཚབ་མ་སྦེ་ ས་གནས་སྟོབས་ཆེན་ཐང་ བུལ་ཀྲི་སྤ་ཁ་ལུ་ ས་ཆ་དྲིས་མཱལ་༠.༥༡༠ པོ་འདི་ མཐོ་གཏུགས་པ་ མོ་རའི་རྨགཔ་ངོ་མིང་ཧེམ་ཀུ་མར་ཏ་མང་ལུ་བྱིན་ཡོད་མི་འདི་ བཟའ་སྤྱོད་འབད་མ་བཏུབ་པའི་ས་ཆ་བྱག་གུར་ཨིནམ་ལས་བརྟེན་ མཐོ་གཏུགས་པ་ མོ་རའི་ཁ་ཐུག་ལས་ རྒེད་འོག་བདག་སྐྱོང་བརྒྱུད་དེ་ ས་ཆ་དེའི་ས་ཚབ་ས་གནས་གཞུང་ལས་གནང་དགོ་པར་ཞུ་བ་ཕུལ་ཡོདཔ་བཞིན་དུ་ གལ་སྲིད་ གཞུང་ལས་ས་ཚབ་གནང་པ་ཅིན་ མོ་རའི་རྨགཔ་གི་ཕོ་རྒནམ་ རྩོད་ཟླ་རམ་བྷ་དུར་ཏ་མང་ལས་ ས་ཆ་དྲིས་མཱལ་༠.༢༠ པོ་འདི་ཉིད་ ཐོབ་ཁུངས་མེད་པར་ འཁྲུན་ཆོད་གནང་མི་ལུ་ཁེ་རྒུད་མ་བཏུབ་ལས་ མཐོ་གཏུགས་ཞུ་ཡོད་མི་འདི་ངོས་ལེན་ཡོད་མེད། 
༥.༢	རྩོད་ཟླ་ རམ་བྷ་དུར་ཏ་མང་ཁོ་རའི་སྤུན་ཆ་ ངོ་མིང་རུབ་མ་ཏི་ཏ་མང་དང་ གང་ག་མ་ཡ་ཏ་མང་ དེ་ལས་ ཏ་ར་ཏི་ཏ་མང་ཚུ་ལུ་ཡང་སྐལ་བགོ་སྤྲོད་ཡོད་རུང་ རྩོད་ཟླ་གིས་ ངོམ་གང་ག་མ་ཡ་ཏ་མང་གི་ས་ཆ་དྲིས་མཱལ་༠.༢༠ པོའི་ཚབ་ལུ་ དངུལ་ཀྲམ་༡༠༠,༠༠༠/-༼ཆིག་འབུམ༽ཐམ་པ་ སྤྱི་ཚེས་༢༠.༡༡.༢༠༢༠ ལུ་གན་འཛིན་བཟོ་ཐོག་ སྤྲོད་མི་འདི་ལུ་ཡང་ཁེ་རྒུད་མ་བཏུབ་ལས་བརྟེན་ དབྱི་ཞིབ་ཐིལ་ཕྱིན་མཛད་གནང་དགོས་པར་ཞུ་བ་ཕུལ་མི་འདི་ངོས་ལེན་ཡོད་མེད། 
༥.༣	མཐོ་གཏུགས་པ་ རྩོད་ཟླ་རམ་བྷ་དུར་ཏ་མང་གིས་ ཐོག་མ་ཁྲིམས་འདུན་ལས་ མཐོ་གཏུགས་པའི་རྨགཔ་ ངོ་མིང་ཧེམ་ཀུ་མར་ཏ་མང་ལུ་སྐལ་བགོ་ཐོབ་ཡོད་པའི་ས་ཆ་ དྲིས་མཱལ་༠.༥༡༠ པོ་འདི་ བཟའ་སྤྱོད་འབད་མ་བཏུབ་པའི་ས་ཆ་ཨིནམ་ལས་ གལ་སྲིད་ གཞུང་ལས་ས་ཚབ་མ་ཐོབ་པ་ཅིན་ ཁོ་རའི་ས་ཁྲམ་ཨང་༧༡ ཅན་མའི་ནང་ལས་ དྲིས་མཱལ་༠.༢༠ པོ་འདི་ཉིད་ བཏོགས་ཏེ་སྤྲོད་དགོས་པར་ འཁྲུན་ཆོད་གནང་མི་ལུ་ཁེ་རྒུད་མ་བཏུབ་དང་ ག་དེམ་ཅིག་སྦེ་ གཞུང་ལས་ས་ཚབ་མ་ཐོབ་པར་ ཁོ་གིས་ས་ཆ་དྲིས་མཱལ་༠.༢༠ པོ་འདི་ མཐོ་གཏུགས་པའི་རྨགཔ་ལུ་ སྤྲོད་དགོ་པ་ཅིན་ གོང་འཁོད་ ས་ཆ་བཟའ་སྤྱོད་འབད་མ་བཏུབ་མི་འདི་ སླར་ལོག་ ཁོ་ལུ་ཐོབ་དགོཔ་ངེས་པར་དུ་ཨིན་རུང་ གནད་དོན་དེའི་ཐད་ཁ་ ཁ་གསལ་ག་ནི་ཡང་འཁོད་པ་མེདཔ་ལས་ འདིར་ཁྲིམས་འདུན་ནས་ ཡང་བསྐྱར་ཞིབ་དཔྱད་མཛད་གནང་དགོས་པར་ཞུ་བ་ཕུལ་མི་འདི་ངོས་ལེན་ཡོད་མེད།  
༥.༤	རྩོད་ཟླ་ ཁོ་རའི་ཨ་ཞེམོ་ངོམ་རུབ་མ་ཏི་ཏ་མང་ལུ་ སྐལ་བགོའི་ས་ཆ་ དྲིས་མཱལ་༠.༡༨ པོ་སྤྲོད་དགོཔ་ཡོད་མི་འདི་ ཐོག་མའི་འཁྲུན་ཆོད་དང་འཁྲིལ་ སྤྲོད་ལེན་འབད་དགོཔ་ངེས་བདེན་ཨིན་རུང་ ཨ་ཞེམོ་མོ་རང་སྡོད་སའི་སྟབས་བདེ་ཧིང་དང་འཁྲིལ་ ཁོ་རའི་མིང་ཐོག་ ས་ཁྲམ་ཨང་༧༡ ས་གནས་ཁ་བྱང་ ཇིང་ཅུ་ སའི་ཨང་TAD-408 ཅན་མའི་ནང་ལས་སྤྲོད་ལེན་འབད་ནིའི་ཁས་བླངས་འབད་ཡོད་རུང་ ཐོག་མ་ཁྲིམས་འདུན་ནས་ ཁོ་རའི་ཁྱིམ་གྱི་ཉེས་འདབས་ལུ་ཡོད་པའི་སའི་ཨང་TAD-406 ཅན་མའི་ནང་ལས་ ས་ཆ་དྲིས་མཱལ་༠.༡༩༦ པོ་བཏོགས་ཏེ་ སྤྲོད་ལེན་འབད་དགོས་པར་འཁྲུན་ཆོད་གནང་མི་ལུ་ཁེ་རྒུད་མ་བཏུབ་ལས་ མཐོ་གཏུགས་ཞུ་ཡོད་མི་འདི་ངོས་ལེན་ཡོད་མེད། 
	 
༦༽	ཁྲིམས་ཁྲིའི་བསྐྱར་ཞིབ་བཅུད་དོན།
༦.༡	གོང་གསལ་ རྩོད་ཉོག་རིམ་ཨང་༥.༡ པའི་བཅུད་དོན་ལྟར་ འདིར་ཁྲིམས་ཁྲི་ནས་ ཡང་བསྐྱར་ ཞིབ་དཔྱད་མཛདཔ་ད་ མཐོ་གཏུགས་པའི་རྨགཔ་ངོམ་ཧེམ་ཀུ་མར་ཏ་མང་དང་ རྩོད་ཟླ་རམ་བྷ་དུར་ཏ་མང་ རྩ་ཕན་གཉིས་པོ་ སྔོན་མ་ལས་རང་ ཕམ་ལས་སྐལ་བ་བགོ་བཤའ་ཐོབ་ཚར་ཏེ་ རང་སོའི་མིང་ཐོག་ཁར་ ལག་ཁྲམ་ཐོབ་སྟེ་ལོ་ངོ་༨ ལྷག་ཙམ་ལོན་འདུག་པའི་མངོན་གསལ་འབྱུང་ཡདཔ་བཞིན་དུ་ ཐོག་མ་ཁྲིམས་འདུན་ནས་ཀྱང་ ས་གནས་ཁར་ཞིབ་དཔྱད་མཛད་ཐོག་ མཐོ་གཏུགས་པའི་རྨགཔ་དང་ རྩོད་ཟླ་ལུ་ ས་ཆ་སྐལ་བགོ་ ཧ་ལམ་འདྲ་མཉམ་འབད་ཐོབ་འདུག་པའི་སྒྲུབ་བྱེད་འཐོན་འདུག་རུང་ ས་གནས་སྟོབས་ཆེན་ཐང་ བུལ་ཀྲི་སྤ་ཁ་ལུ་ ས་ཆ་དྲིས་མཱལ་༠.༥༡༠ པོའི་ཐད་དུ་ ཐོག་མའི་འཁྲུན་ཆོད་དང་འཁྲིལ་ མཐོ་གཏུགས་པའི་ཁ་ཐུག་ལས་ ས་ཆ་དེའི་ཚབ་མ་ ས་གནས་གཞན་ཁར་གནང་དགོས་པའི་ཞུ་བ་ཕུལ་ཡོད་མི་དང་བསྟུན་ ས་ཆ་དེའི་ ས་ཚབ་ཐོབ་པ་ཅིན་ མཐོ་གཏུགས་པའི་རྨགཔ་ལུ་ རྩོད་ཟླ་ལས་ ས་ཆ་ཐོབ་ལམ་མེད་རུང་ གལ་སྲིད་ གཞུང་ལས་ ས་ཚབ་མ་གནང་པ་ཅིན་ རྩོད་ཟླའི་མིང་ཐོག་ཁར་འཁོད་ཡོད་པའི་ས་ཁྲམ་ཨང་༧༡ ལས་ སའི་དབྱེ་བ་ ཚལ་ལུ་ཞིང་ སའི་མིང་བུ་ལུང་དྲང་ར་ལས་ ས་ཆ་དྲིས་མཱལ་༠.༢༠ པོ་འདི་ཉིད་ མཐོ་གཏུགས་པའི་རྨགཔ་ངོམ་ཧེམ་ཀུ་མར་ཏ་མང་གི་མིང་ཐོག་ཁར་ འབྲུག་གི་སའི་བཅའ་ཁྲིམས་དོན་ཚན་༥༥ དང་ ༥༧ པའི་དགོངས་དོན་ཚུ་དང་ ས་ཁྲམ་སྤོ་སོར་གྱི་ལམ་ལུགས་ལྟར་ ས་ཁྲམ་སྤོ་སོར་འབད་དགོཔ་ལས་ མཐོ་གཏུགས་པའི་ཁ་ཐུག་ལས་ གལ་སྲིད་ གཞུང་ལས་ས་ཚབ་གནང་པ་ཅིན་ རྩོད་ཟླ་ལས་ ས་ཆ་དྲིས་མཱལ་༠.༢༠ ཐོབ་ཁུངས་མེད་པར་ འཁྲུན་ཆོད་གནང་མི་ལུ་ཁེ་རྒུད་མ་བཏུབ་པར་མཐོ་གཏུགས་ཞུ་བ་ཕུལ་ཡོད་མི་འདི་ ངོས་ལེན་མཛད་ཐབས་མེདཔ་ལས་ ཐོག་མའི་འཁྲུན་ཆོད་དེ་ རང་འཇགས་བསྟར་སྤྱོད་མཛད་དགོས་པར་ འཁྲུན་ཆོད་གནང་ནི། 

༦.༢	གོང་གསལ་ རྩོད་ཉོག་རིམ་ཨང་༥.༢ པའི་བཅུད་དོན་ལྟར་ འདིར་ཁྲིམས་འདུན་ནས་ ཞིབ་དཔྱད་མཛདཔ་ད་ མཐོ་གཏུགས་པ་དིལ་མ་ཡ་ཏ་མང་གིས་ཁ་ཐུག་ལས་ རྩོད་ཟླའི་སྤུན་ཆ་ ངོ་མིང་རུབ་མ་ཏི་ཏ་མང་དང་ གང་ག་མ་ཡ་ཏ་མང་ དེ་ལས་ ཏ་ར་ཏི་ཏ་མང་ཚུ་ལུ་ཡང་སྐལ་བགོ་སྤྲོད་ཡོད་རུང་ རྩོད་ཟླ་གིས་ ངོམ་གང་ག་མ་ཡ་ཏ་མང་གི་ཐད་དུ་ ས་ཆ་དྲིས་མཱལ་༠.༢༠ པོའི་ཚབ་ལུ་ དངུལ་ཀྲམ་༡༠༠,༠༠༠/-༼ཆིག་འབུམ༽ཐམ་པ་ སྤྱི་ཚེས་༢༠.༡༡.༢༠༢༠ ལུ་གན་འཛིན་བཟོ་ཐོག་ སྤྲོད་མི་འདི་ལུ་ཡང་ཁེ་རྒུད་མ་བཏུབ་ཟེར་ཞུ་བ་ཕུལ་ཡོད་མིའི་ཐད་དུ་ ཐོག་མ་ཁྲིམས་འདུན་ནས་ རྩོད་ཟླ་དང་ ངོམ་གང་ག་མ་ཡ་ཏ་མང་གཉིས་ཀྱིས་བར་ན་ སྤྱི་ཚེས་༢༠.༡༡.༢༠༢༠ ལུ་གན་རྒྱ་བཟོས་ཐོག་ ས་ཆའི་སྐལ་བགོ་གི་ཚབ་མ་འབད་ དངུལ་ཀྱང་ལེན་འདུག་པའི་གན་རྒྱ་འདི་ ཁྲིམས་མཐུན་ཡིན་པར་ངོས་ལེན་མཛད་ཡོདཔ་བཞིན་དུ་ ལག་ལེན་འཐབ་དགོཔ་མ་གཏོགས་ གནད་དོན་དེའི་ཐད་ཁ་ དབྱེ་བ་ལོག་སུ་དཔྱད་དགོཔ་མེདཔ་ལས་ ཐོག་མའི་འཁྲུན་ཆོད་དང་འཁྲིལ་ ངོས་ལེན་མཛད་དགོས་པར་ འཁྲུན་ཆོད་གནང་ནི། 

༦.༣	གོང་གསལ་ རྩོད་ཉོག་རིམ་ཨང་༥.༣ པའི་བཅུད་དོན་ལྟར་ འདིར་ཁྲིམས་ཁྲི་ནས་ བསྐྱར་ཞིབ་མཛདཔ་ད་ མཐོ་གཏུགས་པའི་རྨགཔ་ ངོ་མིང་ཧེམ་ཀུ་མར་ཏ་མང་ལུ་སྐལ་བགོ་ཐོབ་ཡོད་པའི་ས་ཆ་ དྲིས་མཱལ་༠.༥༡༠ པོ་དེའི་ས་ཚབ་ གལ་སྲིད་ གཞུང་ལས་མ་ཐོབ་པར་ རྩོད་ཟླ་ཁོ་རའི་ས་ཁྲམ་ཨང་༧༡ ཅན་མའི་ནང་ལས་ དྲིས་མཱལ་༠.༢༠ པོ་འདི་ཉིད་ ཐོག་མའི་འཁྲུན་ཆོད་ནང་འཁོད་ཡོདཔ་བཞིན་ སྤྲོད་ལེན་འབད་དགོས་པ་ཅིན་ གོང་འཁོད་ བཟའ་སྤྱོད་འབད་མ་བཏུབ་པའི་ས་ཆ་དྲིས་མཱལ་༠.༥༡༠ པོ་དེ་ ཁོ་ལུ་ཐོབ་ནི་ཡོདཔ་ཅིག་ཟེར་ཞུ་བའི་ཐད་དུ་ རྩོད་ཟླའི་ཐོབ་བརྗོད་བཀོད་མི་ གོང་འཁོད་ བཟའ་སྤྱོད་འབད་མ་བཏུབ་པའི་ས་ཆ་འདི་གིས་ རྩ་ཕན་གཉིས་ཆ་རང་ལུ་ཕན་ཐོགས་མེདཔ་ལས་བརྟེན་ རྩོད་ཟླའི་ཐོབ་བརྗོད་བཀོད་མི་འདི་ ངོས་ལེན་མཛད་ཐབས་མེདཔ་ལས་ ཐོག་མའི་འཁྲུན་ཆོད་དང་འཁྲིལ་ ལག་ལེན་འཐབ་དགོས་པར་ འཁྲུན་ཆོད་གནང་ནི།
  
༦.༤ 	གོང་གསལ་ རྩོད་ཉོག་རིམ་ཨང་༥.༤ པའི་བཅུད་དོན་ལྟར་ འདིར་ཁྲིམས་ཁྲི་ནས་ ཡང་བསྐྱར་དུ་ ཞིབ་དཔྱད་མཛདཔ་ད་ རྩོད་ཟླ་ཁོ་རའི་ཨ་ཞེམོ་ངོམ་རུབ་མ་ཏི་ཏ་མང་ལུ་ སྐལ་བགོའི་ས་ཆ་ དྲིས་མཱལ་༠.༡༨ པོ་སྤྲོད་དགོཔ་ཡོད་མི་འདི་ ཐོག་མའི་འཁྲུན་ཆོད་དང་འཁྲིལ་ སྤྲོད་ལེན་འབད་དགོཔ་ངེས་བདེན་ཨིན་རུང་ ཨ་ཞེམོ་མོ་རང་སྡོད་སའི་སྟབས་བདེ་ཧིང་དང་འཁྲིལ་ ཁོ་རའི་མིང་ཐོག་ ས་ཁྲམ་ཨང་༧༡ ས་གནས་ཁ་བྱང་ ཇིང་ཅུ་ སའི་ཨང་TAD-408 ཅན་མའི་ནང་ལས་སྤྲོད་ལེན་འབད་ནིའི་ཁས་བླངས་འབད་ཡོད་རུང་ ཐོག་མ་ཁྲིམས་འདུན་ནས་ ཁོ་རའི་ཁྱིམ་གྱི་ཉེས་འདབས་ལུ་ཡོད་པའི་སའི་ཨང་TAD-406 ཅན་མའི་ནང་ལས་ ས་ཆ་དྲིས་མཱལ་༠.༡༩༦ པོ་བཏོགས་ཏེ་ སྤྲོད་ལེན་འབད་དགོས་པར་འཁྲུན་ཆོད་གནང་མི་ལུ་ཁེར་རྒུད་མ་བཏུབ་ལས་ ཁོ་རའི་དམ་ཁ་དང་འཁྲིལ་ སྤྲོད་ལེན་འབད་ནི་ཡོདཔ་ཅིག་ཟེར་ཞུ་བའི་ཐད་དུ་ ཐོག་མ་ཁྲིམས་འདུན་ནས་ རྩོད་ཟླའི་ཨ་ཞེམོ་ངོམ་རུབ་མ་ཏི་ཏ་མང་ལུ་སྤྲོད་ལེན་འབད་དགོས་པའི་ས་ཆ་འདི་ཉིད་ སྔོན་ལས་རང་ རྩོད་ཟླའི་ཨ་ཞེམོ་གིས་བཟའ་སྤྱོད་འབད་དེ་སྡོད་ཡོད་པར་ ས་གནས་དེ་ཁར་ཡོད་པའི་དཔང་པོ་ ངོམ་གཱར་ཇ་མན་ཏ་མང་དང་ ངོམ་པུས་པ་སྒྲོལ་མ་ཏ་མང་གཉིས་ནས་ སྤྱི་ཚེས་༡༡.༡༠.༢༠༢༡ ལུ་ ཐོག་མ་ཁྲིམས་འདུན་ལུ་ཕུལ་བའི་ངག་བརྗོད་ནང་གསལ་འབད་རུང་ གོང་འཁོད་ས་ཆ་འདི་ རྩོད་ཟླའི་ཨ་ཞེམོ་གིས་བཟའ་སྤྱོད་འབད་དེ་ ལོ་ངོ་མང་རབ་ལོན་ཡོད་པར་ ངག་བརྗོད་ཚུ་ཕུལ་འདུག་པའི་ཁར་ ཨ་ཞེམོ་མོ་རང་ནས་ཀྱང་ མོ་རའི་ཕོ་རྒནམ་རམ་བྷ་དུ་ཏ་མང་ལས་ ས་ཆ་སྐལ་བགོ་ཐོབ་ནི་ཡོད་པར་གསལ་ཞུ་ཚུ་ཕུལ་འདུག་པ་ལས་བརྟེན་ ཐོག་མ་ཁྲིམས་འདུན་ནས་ གནང་བའི་འཁྲུན་ཆོད་དེ་ ནོར་བ་དང་འཛོལ་བ་མིན་འདུག་པ་ལས་ དེ་བཞིན་ངོས་ལེན་མཛད་དེ་ འཁྲུན་ཆོད་གནང་ནི།  
  

༧༽	འཁྲུན་ཆོད།
༧.༡	གོང་གསལ་བསྐྱར་ཞིབ་ཀྱི་བཅུད་དོན་ལྟར་ མཐོ་གཏུགས་པ་ རྩོད་རྩ་དིལ་མ་ཡ་ཏ་མང་དང་ མཐོ་གཏུགས་པ་ རྩོད་ཟླ་རམ་བྷ་དུར་ཏ་མང་ རྩ་ཕན་གཉིས་ཀྱིས་བར་ན་ ས་ཆ་སྐལ་བགོ་ལས་བརྟེན་པའི་རྩོད་ཉོག་དེ་ཉིད་ འདིར་ཁྲིམས་འདུན་ནས་ དབྱེ་བ་ལོགས་སུ་དཔྱད་དགོཔ་མ་འཐོནམ་ལས་བརྟེན་ ཐོག་མའི་འཁྲུན་ཆོད་དང་འཁྲིལ་ ལག་ལེན་འཐབ་དགོས་པར་ ཐོག་མ་ཁྲིམས་འདུན་ནས་གནང་བའི་འཁྲུན་ཆོད་ཨང་༼བསམ་རྩེ་༢༡-༤༦༦༽ སྤྱི་ཚེས་༡༥.༡༢.༢༠༢༡ ཅན་མ་གནང་མི་དེ་ དྲང་བཤེར་རྣམ་དག་གི་སྒོ་ལས་ དྲང་ཁྲིམས་གནད་སྨིན་ཐོག་ བདེན་རྫུན་ཤན་འབྱེད་མཛད་པའི་མངོན་གསལ་འབྱུང་བ་ལས་བརྟེན་ འཕྲི་སྣོན་ནམ་འགྱུར་ལྡོག་མཛད་དགོཔ་མ་འཐོནམ་ལས་བརྟེན་ འབྲུག་གི་ཞི་རྩོད་དང་ཉེས་རྩོད་ བྱ་བའི་གནད་སྤྱོད་ཀྱི་ཁྲིམས་དེབ་༢༠༠༡ ཅན་མའི་དོན་ཚན་༡༡༡ ཀ༽ པའི་དགོངས་དོན་ལྟར་ ཆ་གནས་ཧྲིལ་བུ་མཛད་དེ་ ཁྲིམས་དེབ་དེའི་དོན་ཚན་༢༧ པའི་དགོངས་དོན་ལྟར་ རང་འཇགས་བསྟར་སྤྱོད་མཛད་དགོས་པར་ འཁྲུན་ཆོད་གྲུབ།

༧.༢	གལ་སྲིད་ འཁྲུན་ཆོད་འདི་ལུ་ བློ་འདོད་མ་ཁེངས་ཚེ་ འབྲུག་གི་ཞི་རྩོད་དང་ཉེས་རྩོད་ བྱ་བའི་གནད་སྤྱོད་ཀྱི་ཁྲིམས་དེབ་༢༠༠༡ ཅན་མའི་དོན་ཚན་༩༦.༥ པ་དང་༡༠༩.༡ ག༽ པ་ལྟར་ ཚད་འཛིན་གྱི་དུས་ཡུན་ཞག་གྲངས་བཅུ་ཐམ་གྱི་ནང་འཁོད་ མཐོ་གཏུགས་ཞུ་ནིའི་གོ་སྐབས་གནང་སྟེ་ འཁྲུན་ཆོད་གྲུབ། 

བཀའ་རྒྱ། 
ཁྲིམས་ཀྱི་འདུན་ས་ལས་ འབྲུག་གི་ཞི་རྩོད་དང་ཉེས་རྩོད་བྱ་བའི་གནད་སྤྱོད་ཀྱི་ཁྲིམས་དེབ་༢༠༠༡ ཅན་མའི་དོན་ཚན་ ༩༦ པའི་དགོངས་དོན་ལྟར་ བཀའ་གྲོས་རིམ་པར་མཛད་དེ་འཁྲུན་ཆོད་གནང་གྲུབ་པ་ལས་ འཁྲུན་ཆོད་དེ་དང་འཁྲིལ་བའི་བཀའ་གྲུབ་མ་བཏུབ་པའི་རིམ་པ་ རྩ་ཕན་སུ་ཞིག་གི་ ཁོངས་ལས་འཐོན་རུང་ འབྲུག་གི་ཞི་རྩོད་དང་ཉེས་རྩོད་བྱ་བའི་གནད་སྤྱོད་ཀྱི་ཁྲིམས་དེབ་༢༠༠༡ ཅན་མའི་དོན་ཚན་ ༡༠༤/༡༠༧ པའི་དགོངས་དོན་ལྟར་ ཁྱད་གསོད་ཀྱི་ཉེས་ཁྲིམས་སྨིན་ཆོག་པ་བཅས་ གནམ་ལོ་ཆུ་ཕོ་སྟག་ལོ་ ཟླ་གཉིས་པའི་ཉེར་དགུ་ལུའམ་ སྤྱི་ཚེས་༢༩.༤.༢༠༢༢ ལུ་ དཔལ་ལྡན་འབྲུག་པའི་ཁྲིམས་ཀྱི་བཀའ་རྒྱ། 

